МОНГОЛ УЛСЫН ҮНДСЭН ХУУЛЬД НЭМЭЛТ, ӨӨРЧЛӨЛТ ОРУУЛАХ ҮНДСЭН ЗАРЧИМД БҮРЭН НИЙЦЭЖ БАЙГАА БУЮУ ХАРШЛААГҮЙГ НОТОЛСОН ТАЛААРХ ТАЙЛБАР

Монгол Улсын Үндсэн хуульд оруулах нэмэлт, өөрчлөлтийн төсөл нь Үндсэн хуулийн үндсэн бүтэц, суурь үзэл баримтлал, Үндсэн хуульд нэмэлт, өөрчлөлт оруулах үйл ажиллагааны үндсэн зарчимд бүрэн нийцэж байгааг дараах үндэслэлээр нотлон тайлбарлаж байна. Үүнд:

1. Монгол Улсын Үндсэн хуульд оруулах нэмэлт, өөрчлөлтийн төсөл нь Үндсэн хуулийн нийт зүйлийн 28.5 хувийг эзэлж байгаа тул Үндсэн хуулийг бүхэлд нь өөрчлөх буюу хянан үзэхэд хамаарахгүй болно. Түүнчлэн Монгол Улсын төрийн удирдлагын хэлбэрийг өөрчлөөгүй нь Монгол Улсын Үндсэн хуулийн үндсэн бүтэц, суурь үзэл баримтлалыг өөрчлөөгүйг нотлож байна. 

2. Үндсэн хуульд нэмэлт, өөрчлөлт оруулах журмын тухай хуулийн 3 дугаар зүйлийн 3.1-т “Үндсэн хуулийн Хорин тавдугаар зүйлийн 2, 3 дахь хэсэгт заасан онцгой нөхцөл бий болсон тохиолдолд Үндсэн хуульд нэмэлт, өөрчлөлт оруулж үл болно.”, мөн зүйлийн 3.2-т “Үндсэн хуулийн Жаран есдүгээр зүйлийн 3 дахь хэсэгт зааснаар Монгол Улсын Их Хурал ээлжит сонгууль явуулахын өмнөх зургаан сарын дотор Үндсэн хуульд нэмэлт, өөрчлөлт оруулж үл болно.” гэж заасантай тус тус харшлаагүй болно.

3. [bookmark: _GoBack]Монгол Улсын Үндсэн хуульд оруулах нэмэлт, өөрчлөлтийн төсөл нь Үндсэн хуульд нэмэлт, өөрчлөлт оруулах журмын тухай хуулийн 5 дугаар зүйлийн 5.2.2-т тусгайлан заасан Монгол Улсын Үндсэн хуульд нэмэлт, өөрчлөлт оруулж үл болох зүйл, хэсэг, заалтыг хөндөөгүй болно. 

4. Монгол Улсын Үндсэн хуульд нэмэлт, өөрчлөлт оруулах журмын тухай хуулийн 5 дугаар зүйлд заасан Үндсэн хуулийг дээдлэн сахих, түүний тогтвортой байдлыг хамгаалах, ард түмний бүрэн эрхт байдал, оролцоог хангах, бодитой, ил тод байх зарчмуудыг баримталсан болно. 

5. Төсөл нь Үндсэн хуулиар Ерөнхийлөгчид олгосон бүрэн эрхийг өргөтгөх, хязгаарлах, эрх хэмжээг нэмэгдүүлэх, Ерөнхийлөгчийн ээлжит сонгуулийн болон үлдсэн бүрэн эрхийн хугацааг сунгах, бусад байдлаар өөрчлөх, Ерөнхийлөгчид нэр дэвшигчид тавих шаардлагыг сулруулах, өөрчлөх зэрэг асуудлаар аливаа өөрчлөлт оруулаагүй тул Монгол Улсын Үндсэн хуульд нэмэлт, өөрчлөлт оруулах журмын тухай хуулийн 7 дугаар зүйлийн 7.1, 7.2 дахь хэсэгтэй харшлаагүй болно. 

Иймд Монгол Улсын Үндсэн хуульд оруулах нэмэлт, өөрчлөлтийн төсөл нь Үндсэн хуульд нэмэлт, өөрчлөлт оруулах журмын тухай хуульд заасан зарчмуудыг бүрэн хангасан гэж үзэж байна.

